ქართული ენა

ნათელას - ცოლს და მეგობარს.

მე მიყვარს შენი ნანინა წმინდა, 
აკვნის რწევაში ღუღუნი მტრედის, 
და სიკვდილის წინ რომ მომესმინა - 
სხვაგვარ სიმღერას არ ვინატრებდი!

ამ სიმღერაში იზრდება ჩემი 
და შენი ტრფობის იმედი სრული, 
ჩვენი აკვნები, ჩვენი ბავშვები
არის ჩემი და შენი წარსული. 

საქართველოში ყველა აკვანზე
ამ ხმით მღერიან ქართვლის დედანი, 
ეს სიმღერაა, რომ ზრდის ვაჟკაცებს, 
ასე ღუღუნებს მინდვრის ქედანი... 

მას აქვს ქართული პურის და თაფლის 
გემო.. და ფერი ქართული ცისა, 
მას აშუქებენ სანთლები ტაბლის, 
თვალნი თამარის და პირიმზისა. 

ნათელ იმედით და სასოებით
თითქოს დუდუნებს რაღაც ღვთიური, 
ჩვენი ვლების და ეზოების 
სურნელი წმინდა და მშობლიური. 

ჩვენი მიზს, მიწის, ჭაღარა მთების
ისმის შრიალი, ისმის თქერანი, 
ჩვენი ქართული ბაზალეთების 
და წალკოტების ხარ მომღერალი. 

და სიკვდილის წინ, თუ არის წამი, 
ოდეს იელვებს შავეთი კართან, 
ნუ გამაგონებთ მე სხვა მოძახილს, 
ამ უწმინდესი სიმღერის გარდა! 

დავხუჭავ თვალებს და ჩემს ტირილზე
რომ შეიყაროს მთელი ქვეყანაც, 
მწამს, როგორც დედა, ჩემი პირიმზე 
მოვა და ტკბილად მიმღერებს ნანას. 

